
AXBOROT-KOMMUNIKATSIYA 
TEXNOLOGIYALARI SOHASI MOLIYAVIY 
NATIJALAR AUDITIDA RAQAMLI 
VOSITALAR VA IQTISODIY-MATEMATIK 
MODELLASHTIRISH
Bekchanov Faxriddin Atabekovich, PhD

Annotatsiya. Tezisda AKT sohasi moliyaviy natijalar auditining ikki raqamli-miqdoriy vositasi batafsil bayon 
etiladi: katta ma’lumotlar tahliliga asoslangan butun majmuani tekshirish texnologiyasi (ma’lumotlarni qayta 
ishlash zanjiri, testlar kutubxonasi, anomaliyalar iyerarxiyasi, bosqichma-bosqich saralash modeli) hamda 
iqtisodiy-matematik modellashtirish (eksponensial trend, ssenariylar, omilli model). Ularning audit amallarini 
kuchaytirish va auditorlik xatarini boshqarishdagi o‘rni ko‘rsatiladi.

Kalit so‘zlar: raqamli audit, butun majmuani tekshirish, katta ma’lumotlar, anomaliyalarni aniqlash, 
iqtisodiy-matematik modellashtirish, trend, ssenariy.

Abstract. The thesis provides a detailed description of two digital and quantitative tools used in auditing the 
financial results of the ICT sector: full-population testing technology based on big data analytics (data processing 
pipeline, test library, anomaly hierarchy, and step-by-step filtering model) and economic-mathematical modelling 
(exponential trend, scenarios, and factor model). Their role in strengthening audit procedures and managing 
audit risk is demonstrated.

Keywords: digital audit, full-population testing, big data, anomaly detection, economic-mathematical 
modelling, trend, scenarios.

Аннотация. В тезисе подробно рассматриваются два цифровых и количественных инструмента 
аудита финансовых результатов в сфере информационно-коммуникационных технологий: технология 
проверки всей совокупности данных на основе анализа больших данных (цепочка обработки данных, 
библиотека тестов, иерархия аномалий, модель поэтапного отбора) и экономико-математическое 
моделирование (экспоненциальный тренд, сценарии и факторная модель). Показана их роль в 
совершенствовании аудиторских процедур и управлении аудиторским риском.

Ключевые слова: цифровой аудит, проверка всей совокупности данных, большие данные, 
выявление аномалий, экономико-математическое моделирование, тренд, сценарии.

K I R I S H
AKT sohasida moliyaviy natija millionlab, ba’zan o‘n millionlab mayda operatsiyalardan — qo‘ng‘iroqlar, 

internet seanslari, obuna to‘lovlaridan — shakllanadi. Sohaning jadal o‘sishi bu hajmni yanada oshirmoqda: 
xizmatlar hajmi 2020–2024-yillarda 13,85 trln so‘mdan 56,17 trln so‘mgacha ko‘paydi [7]. Bunday sharoitda 
an’anaviy tanlanma audit usuli ayrim qamrov cheklovlariga ega: millionlab operatsiyadan bir necha yuztasini 
tekshirish qamrovni foizning ulushlarigacha tushiradi, tizimli, kam summali, ammo ommaviy takrorlanuvchi 
xatoni esa o‘tkazib yuborishi mumkin. O‘zbekiston Respublikasi Prezidentining 2025-yil 15-sentabrdagi 
PQ-282-son «Moliyaviy hisob tizimini xalqaro talab va standartlarga muvofiq takomillashtirish chora-tadbirlari 
to‘g‘risida»gi qarorida belgilangan vazifalar [6] sharoitida bunday hajmni ishonchli tekshirish zamonaviy raqamli 
vositalarni, audit kutilmalarini ilmiy asoslash esa miqdoriy modellashtirishni taqozo etadi. Mazkur tezis audit 
tizimining aynan shu ikki — raqamli tahlil vositasi va miqdoriy o‘lchov — vositasiga bag‘ishlanadi.

Raqamli audit yo‘nalishi so‘nggi yillarda xalqaro adabiyotning faol tadqiqot maydoniga aylandi: axborot 
texnologiyalari, sun’iy intellekt va blokcheynning auditga ta’siri bibliometrik umumlashtirilgan [1], katta ma’lumotlar 
tahlilining auditdagi o‘rni tizimli sharh etilgan [2], ma’lumotlar analitikasi, mashina o‘rganishi va butun majmuani 
tekshirish o‘rtasidagi bog‘liqlik asoslangan [3], raqamli texnologiyalarning auditorlik firmalari uchun imkoniyatlari 
va chaqiriqlari tahlil qilingan [4]. Ushbu ishlar tanlanmadan butun majmuaga o‘tishning metodologik negizini 

beradi. Milliy adabiyotda esa raqamli audit vositalari, ayniqsa, butun majmuani tekshirishning AKT sohasiga 
moslashtirilgan amaliy texnologiyasi yetarlicha ishlab chiqilmagan — tezis mazkur masalani nazariy va amaliy 
jihatdan yoritishga qaratilgan.

Tadqiqot konstruktiv-loyihaviy dizaynda bajarildi: avval tanlanma usulning cheklovlari tahlil qilindi, so‘ngra 
raqamli texnologiya (ma’lumotlarni qayta ishlash zanjiri, testlar kutubxonasi, anomaliya iyerarxiyasi) va 
modellashtirish tizimi loyihalandi; texnologiya bosqichma-bosqich saralash modeli misolida, modellashtirish 
esa rasmiy besh yillik qatorda eksponensial trend bo‘yicha baholandi. Usullar: qiyosiy tahlil, jarayonni 
modellashtirish, statistik (regressiya) tahlil va monografik kuzatish. Butun majmua testlari yaratgan axborot 
ishonchliligi Auditning xalqaro standarti — ISA 500 talablari bo‘yicha baholanadi; bosqichma-bosqich saralash 
modelidagi sonlar metodikani ko‘rsatish maqsadida shartli belgilangan.

Raqamli audit vositasi: ma’lumotlarni qayta ishlash zanjiri. Raqamli audit vositasining o‘zagi — ma’lumotlarni 
qayta ishlashning olti bosqichli quvuri: birinchi bosqichda ma’lumotlar manbalardan (billing, bosh kitob, 
subhisobvaraq aylanmalari) olinadi; ikkinchi bosqichda ularning yaxlitligi tekshiriladi (jami summalar mosligi, 
bo‘shliqlar va dublikatlar); uchinchi bosqichda ma’lumotlar tayyorlanadi (normallashtirish, boyitish, tartiblash); 
to‘rtinchi bosqichda o‘nta avtomatlashtirilgan test ishga tushiriladi; beshinchi bosqichda belgilangan yozuvlar 
sabab kodlari bilan anomaliyalar reyestriga jamlanadi; oltinchi bosqichda auditor reyestrni ko‘rib chiqadi va 
tuzatishlarni belgilaydi. Tanlanma usulidan farqli ravishda, mazkur texnologiya bosh to‘plamdagi barcha mavjud 
va qayta ishlashga yaroqli yozuvlarni avtomatlashtirilgan testlardan o‘tkazish imkonini beradi.

Testlar kutubxonasi va anomaliya iyerarxiyasi. To‘rtinchi bosqichda ishga tushuvchi testlar kutubxonasi 
soha moliyaviy natijalarining tipik xatar nuqtalarini olti funksional guruhda qamraydi: takrorlar (dublikat yozuvlar 
— daromadning takroran yozilishi), ketma-ketlik (hujjat raqamlari uzilishi — tushumning tushib qolishi), moslik 
(tarif va mapping qamrovi — tegishli xizmat turi yoki hisobvaraqqa biriktirilmagan daromad), chegara (davr 
chegarasi sanasi — davrlashtirish xatosi), qayta hisoblash (varaqa va qaydnomalarni majmuaviy qayta 
hisoblash — taqsimot xatosi) va mantiq (salbiy summalar, qo‘lda yozuvlar — noodatiy operatsiyalar). Testlar 
aniqlagan belgilarni tasniflashda anomaliyalarni aniqlash usullarining ehtiyotkor iyerarxiyasi qo‘llaniladi: avval 
sodda va shaffof qoidaviy testlar, so‘ngra statistik chegaralar va Benford qonuni tahlili, keyin klasterlash, eng 
oxirida esa — faqat yordamchi maqomda — o‘rgatilgan modellar. Iyerarxiyaning mantig‘i: sodda usul yetarli 
bo‘lsa, murakkabrog‘i qo‘llanilmaydi; mashina o‘rganishi modeli yakuniy qarorni qabul qilishda yordamchi vosita 
sifatida qo‘llaniladi.

Bosqichma-bosqich saralash modeli. Texnologiyaning amaliy mazmunini bosqichma-bosqich saralash 
modeli orqali ko‘rsatish mumkin. Shartli misolda audit davrida korxonada 10 000 000 ta operatsiya mavjud 
bo‘lsa, bosh to‘plamni tekshirishga mo‘ljallangan avtomatlashtirilgan testlar barcha qayta ishlashga yaroqli 
yozuvlarni tahlil qilib, ulardan 1 200 tasini qo‘shimcha tekshiruv talab qiluvchi holat sifatida ajratadi. Auditor 
ushbu holatlarni saralab, 85 tasini batafsil o‘rganish uchun tanlaydi. Batafsil tekshiruv natijasida 7 ta operatsiya 
bo‘yicha hisob ma’lumotlariga tuzatish kiritish zarurati aniqlanishi mumkin.

Mazkur modelning mohiyati shundaki, keng qamrovli avtomatlashtirilgan tekshiruv auditor mehnatini 
almashtirmaydi, balki uning e’tiborini muhim istisnolar va yuqori xatarli operatsiyalarga yo‘naltiradi. Natijada 
auditor resurslari batafsil tekshirilishi zarur bo‘lgan holatlarga jamlanadi. Avtomatlashtirilgan testlar natijasida 
avtomatlashtirilgan testlar natijalari axborot tizimi tomonidan shakllantirilgan ma’lumotlar hisoblanadi. Shu 
sababli uning to‘liqligi, aniqligi va ishonchliligi ISA 500 talablari asosida baholanishi, har bir avtomatlashtirilgan 
amal esa tegishli tartibda hujjatlashtirilishi lozim.

Uzluksiz audit istiqboli. Raqamli audit vositalarini rivojlantirishning istiqbolli yo‘nalishi — uzluksiz audit 
rejimidir. Agar testlar kutubxonasi davriy emas, doimiy rejimda ishlatilsa, anomaliyalar yuzaga kelishi bilan 
— yil oxiridagi tekshiruvni kutmasdan — aniqlanadi: audit davriy tekshiruvdan muntazam nazorat jarayoniga 
bosqichma-bosqich o‘tadi. Bu xalqaro adabiyotda qayd etilgan raqamli audit yo‘nalishining [2; 3] tabiiy 
davomidir. Uzluksiz rejim sohaning tabiatiga, ayniqsa, mos: daromad billing, ya’ni hisob-kitob tizimlarida 
doimiy oqim sifatida shakllanar ekan, uni ham doimiy nazorat qilish mantiqan asoslidir. Ayni paytda uzluksiz 
audit auditorning rolini kamaytirmaydi — aksincha, uning e’tiborini operativ ravishda eng muhim istisnolarga 
yo‘naltirib, nazorat samarasini oshiradi. Texnologiyaning cheklovlari bu rejimda ham saqlanadi: avtomatik tizim 
belgi qo‘yadi, ammo yakuniy baho va tuzatish qarori auditor ixtiyorida qoladi.

Iqtisodiy-matematik modellashtirish. Audit tizimining ikkinchi raqamli-miqdoriy vositasi — iqtisodiy-
matematik modellashtirish. Soha darajasida rasmiy besh yillik qatorda xizmatlar hajmi Y = 12,94 · e^(0,356 · 
t) eksponensial modeliga mos keladi: o‘rtacha yillik o‘sish 42,7 foiz, determinatsiya koeffitsiyenti 0,978; AKT 
eksporti uchun Y = 185,6 · e^(0,401 · t) (49,4 foiz, R² = 0,971). Model asosida 2025–2026-yillarga uchta 
ssenariy shakllantiriladi (1-jadval): konservativ, bazaviy va optimistik; 2026-yil uchun xizmatlar hajmi 87,8–
126,4 trln so‘m oralig‘ida baholandi. Korxona darajasida omilli model (daromad = abonentlar × ARPU) daromad 
o‘zgarishini omillarga ajratadi: shartli misolda o‘sishning 162 mlrd so‘mi abonentlar soni omili, 277,2 mlrd so‘mi 
esa ARPU omili hissasiga to‘g‘ri kelib, jami 439,2 mlrd so‘mni tashkil etadi.

2026-yil, 25-fevral.
FUQAROLAR PLASTIK KARTALARI KIBRXAVFSIZLIGINI TA’MINLASH 
TIZIMINI TAKOMILLASHTIRISH” (MY CARD MOBIL ILOVASI)

1-jadval
Xizmatlar hajmi bo‘yicha trend va 2025–2026-yillarga ssenariylar (trln so‘m)1

Ssenariy 2025-yil (shartli) 2026-yil (shartli)
Konservativ (o‘sish sekinlashadi) 70,2 87,8
Bazaviy (trend sur’ati saqlanadi) 76,7 109,4

Optimistik (o‘sish tezlashadi) 84,3 126,4

Ikki vositaning audit amallaridagi o‘rni. Ikki vositaning audit amallaridagi o‘rni bir-birini to‘ldiradi. 
Raqamli tahlil vositasi — dalil to‘plash bosqichining vositasi: u butun majmuani tekshirib, auditorlik dalilini to‘liq 
va takrorlanuvchan manbaga aylantiradi, aniqlamaslik xatarini (AnX) sezilarli kamaytiradi. Modellashtirish 
esa analitik amallar bosqichining vositasi: trend va ssenariylar auditor uchun kutilayotgan qiymatlar oralig‘ini 
shakllantiradi, haqiqiy ko‘rsatkich model prognozi bilan taqqoslanib, og‘ishlar aniqlanadi; omilli model 
esa daromad o‘zgarishining qaysi omildan kelib chiqqanini ko‘rsatib, auditor e’tiborini tegishli omillar va 
operatsiyalarga qaratadi. Shu tariqa raqamli vosita amalga oshirilgan operatsiyalarni keng qamrovda tahlil qilish 
imkonini bersa, miqdoriy modellashtirish kutilayotgan natijalarni aniqlashga xizmat qiladi; ularning birgalikda 
qo‘llanilishi auditorlik xatarini miqdoriy asosda boshqarish imkonini beradi.

Sifat ko‘rsatkichi va nazorat monitoringi. Modellashtirish auditga nafaqat kutilayotgan qiymatlar oralig‘ini, 
balki nazorat samaradorligini baholashga xizmat qiluvchi miqdoriy ko‘rsatkichni ham taqdim etadi. Bunday 
ko‘rsatkich sifatida aniqlangan tuzatishlar summasining tekshirilgan daromad hajmiga nisbati qo‘llanilishi 
mumkin. Boshqa omillar o‘zgarmagan va audit qamrovi o‘zaro taqqoslanadigan sharoitda ushbu nisbatning 
pasayishi hisobdagi aniqlangan xatolar hamda zarur tuzatishlar hajmining kamayganini ko‘rsatishi mumkin. 
Shu bilan birga, mazkur ko‘rsatkichni alohida emas, balki aniqlangan xatolar soni va xususiyati, audit qamrovi 
hamda ichki nazorat natijalari bilan birgalikda baholash maqsadga muvofiq.

Ko‘rsatkichning vaqt bo‘yicha dinamikasi va davrlararo taqqoslanishi hisob tizimidagi o‘zgarishlar natijalarini 
kuzatish imkonini beradi. Masalan, subhisobvaraqlar tizimi va qo‘shimcha nazorat mexanizmlari joriy etilgach, 
boshqa shartlar o‘zgarmagan holda ushbu nisbatning pasayishi kutilishi mumkin. Bunday miqdoriy kuzatuv 
auditorlik tashkiloti hamda tartibga soluvchi organ uchun soha auditi sifatini monitoring qilishning qo‘shimcha 
vositasi bo‘lib xizmat qiladi. Xizmat ko‘rsatish korxonalari qiymatini baholashda [8] esa mazkur ko‘rsatkich 
axborot sifatining yordamchi indikatori sifatida qo‘llanilishi mumkin.

Hisob poydevori bilan bog‘liqlik. Ikki vosita hisob poydevori bilan uzviy bog‘lanadi: raqamli testlar 
subhisobvaraq aylanmalari, taqsimot qaydnomalari va paket pasportlari kabi tuzilgan ma’lumotlardan 
foydalanadi — tadqiqot doirasida shakllantirilgan analitik poydevor raqamli audit uchun tayyor, sifatli kirituvchi 
ma’lumot beradi. Modellashtirish esa daromad subhisobvaraqlari kesimidagi dinamikaga tayanadi: xizmat 
turlari bo‘yicha alohida trend va kutilma qurish imkoniyati aynan subhisobvaraqlar tizimi tufayli paydo bo‘ladi. 
Demak, raqamli vositalarning samarasi hisob islohoti bilan birga kuchayadi — hisobdagi tuzilganlik darajasi 
qancha yuqori bo‘lsa, raqamli audit shuncha aniq ishlaydi.

X U L O S A  V A  T A K L I F L A R
Birinchidan, millionlab operatsiyalar amalga oshiriladigan raqamli muhitda an’anaviy tanlanma usuli qamrov 

va tizimli xatolarni aniqlash bo‘yicha ayrim cheklovlarga ega bo‘lishi mumkin. Bosh to‘plamni avtomatlashtirilgan 
usulda tekshirish ushbu cheklovlarni kamaytirishga xizmat qiladi; 

Ikkinchidan, olti bosqichli ma’lumotlarni qayta ishlash zanjiri, o‘nta avtomatlashtirilgan test va anomaliyalarni 
aniqlashning bosqichli tizimi tekshiruvning keng qamrovli, izohlanuvchan va takrorlanuvchan bo‘lishiga yordam 
beradi; 

Uchinchidan, qayta ishlashga yaroqli yozuvlarning keng qamrovda tekshirilishi auditor e’tiborini batafsil 
o‘rganilishi zarur bo‘lgan istisnolarga yo‘naltiradi; 

To‘rtinchidan, iqtisodiy-matematik modellashtirish rasmiy ma’lumotlarda ishonchli baholandi (xizmatlar 
trendi Y = 12,94 · e^(0,356 · t), R² = 0,978; ssenariylar 2026-yilga 87,8–126,4 trln so‘m) va audit kutilmalarini 
ilmiy asoslaydi; 

Beshinchidan, raqamli audit vositalarining samaradorligi hisob ma’lumotlarining tuzilganligi va sifatiga 
bog‘liq. Shu bilan birga, beshta kuzatuvdan iborat vaqt qatori uzoq muddatli prognozlar uchun yetarli statistik 
asos yaratmaydi. Ssenariylar shartli farazlarga asoslangan, mashina o‘rganishi modellari esa yordamchi vosita 
sifatida qo‘llaniladi. Model natijasi mustaqil auditorlik dalili hisoblanmaydi, balki audit amallarining yo‘nalishini 
belgilashga xizmat qiluvchi analitik ko‘rsatkichdir.

1	  Manba: Milliy statistika qo‘mitasi ma’lumotlari asosida muallif hisob-kitoblari.

“RAQAMLI IQTISODIYOT SHAROITIDA IQTISODIY 
XAVFSIZLIKNI TAʼMINLASH: MUAMMOLAR VA YECHIMLAR„

2026-yil, 25-fevral.

Auditorlik tashkilotlariga AKT sohasi moliyaviy natijalar auditida butun majmuani tekshirish texnologiyasini 
(olti bosqichli quvur, o‘nta testli kutubxona va anomaliyalarni aniqlashning ehtiyotkor iyerarxiyasi) ichki standart 
sifatida qabul qilish hamda uzluksiz audit rejimiga bosqichma-bosqich o‘tish tavsiya etiladi. Audit kutilmalarini 
iqtisodiy-matematik modellashtirish orqali asoslash va sifat ko‘rsatkichi dinamikasini kuzatish auditorlik xatarini 
miqdoriy boshqarish hamda hisob islohoti samarasini obyektiv monitoring qilish imkonini beradi.

